
2 Pedr_(6)

2 Pedr 2: 1-3

1 Ond roedd proffwydi ffals hefyd yn Israel bryd hynny, a bydd athrawon ffals yn codi yn eich plith chithau. Byddan nhw’n sleifio i mewn gyda heresïau sy’n arwain i ddinistr. A hyd yn oed yn mynd mor bell â gwadu awdurdod y Meistr brynodd ryddid iddyn nhw oddi wrth bechod! Byddan nhw’n dwyn dinistr arnyn nhw eu hunain yn fuan iawn. 2 Bydd llawer o bobl yn eu dilyn ac yn rhoi penrhyddid llwyr i'w chwantau rhywiol. Bydd y wir ffordd at Dduw yn cael enw drwg ganddyn nhw. 3 Byddan nhw’n ceisio manteisio arnoch chi a chael eich arian chi drwy adrodd straeon celwyddog. Maen nhw wedi cael eu dedfrydu i gael eu cosbi ers amser maith, a dydy’r ddedfryd ddim wedi ei hanghofio. Mae’r dinistr sy’n dod arnyn nhw ar ei ffordd! 

Mae’r eglwys Gristnogol yn wynebu ymosodiadau drwy’r amser. Yn yr 21ain ganrif mae yna ymosodiadau dyddiol ar yr eglwysi sy’n cael effaith negyddol ar Gristnogion sy’n aelodau yn yr eglwysi hynny. Mae enw’r eglwys yn cael ei llusgo drwy’r mwd ar hyn o bryd. Dydy pobl, ar y cyfan, ddim yn deall y gwahaniaethau rhwng Catholigiaeth a Phrotestaniaeth, na rhwng un enwad a’r llall.  Ond maen nhw i gyd yn deall y label ‘Cristnogol’ pan mae rhyw sgandal warthus yn gysylltiedig ag eglwys neu gapel. 
Rhybuddiodd Pedr hefyd y byddai’r eglwys yn wynebu ymosodiadau o’r tu mewn. Byddai athrawon ffals yn ‘sleifio i mewn gyda heresïau sy’n arwain i ddinistr .’ Fyddai’r athrawon yma ddim yn cyhoeddi eu gelyniaeth yn agored. Ar ôl pwysleisio gwerth Gair Duw mae Pedr yn rhybuddio ei ddarllenwyr am y perygl a ddoi o gyfeiriad athrawon oedd ddim yn ffyddlon i’r Gair. Wrth newid neges Duw, a chredu heresi, roedd pobl yn gwneud rhywbeth peryglus a fydda’n arwain i ddinistr. Pa fath o gelwydd fyddai’r athrawon ffals yn ledaenu?
Gan mai Iesu yw calon a chonglfaen y ffydd Gristnogol, person a duwdod Iesu sy’n wynebu’r rhan fwyaf o ymosodiadau. Mae hyn yn wir ym mhob oes, ac mae’n amlwg yn ein hoes ni. Mae yna arweinwyr eglwysi heddiw sy’n pregethu mai dyn da oedd Iesu, ond mai nid Mab Duw oedd e. Mae pobl yn dweud pob math o bethau gwarthus a chableddus am Iesu Grist, ac mae ei enw wedi troi’n reg cyffredin. 
Roedd proffwydi go iawn yr Hen Destament yn dweud beth oedd Duw wedi ei roi iddyn nhw, ond nid felly y proffwydi ffals, celwyddog. Roedden nhw’n tanseilio awdurdod Gair Duw a thanseilio’r ffydd Gristnogol. Roedd Pedr yn rhybuddio fod y proffwydi ffals yma’n beryglus, ac y bydden nhw’n arwain pobl i drafferthion. Mae’n amlwg fod proffwydi ac athrawon ffals yn gallu swnio’n awdurdodol, ac yn llwyddo i ddenu pobl i’w dilyn. Mae yna nifer o gyltiau’n bodoli heddiw sy’n defnyddio enw Iesu Grist ond yn dweud pob math o gelwydd amdano. Mae’r cyltiau yma yn llwyddo i ddenu llawer iawn o bobl i’w dilyn. (Am driniaeth fanylach o beryglon athrawon ffals darllenwch astudiaeth Martin Willams ar lyfr Jwdas.)
Yn aml hefyd, ar y cyfryngau, dyn ni’n clywed am sgandalau yn ymwneud ag arian a thwyll yn goresgyn eglwysi a phregethwyr. Mae rhai o ‘efengylwyr’ teledu America wedi eu carcharu am dwyllo pobl er mwyn ennill arian,

Byddan nhw’n ceisio manteisio arnoch chi a chael eich arian chi drwy adrodd straeon celwyddog.

Roedd Pedr yn rhybuddio’i ddarllenwyr y dylid pwyso a mesur popeth roedden nhw’n ei glywed yng ngoleuni’r hyn oedd proffwydi’r Hen Destament yn ei ddweud, a hefyd cynnwys ei lythyr ei hun.

Yn ei lythyr cyntaf roedd Pedr wedi pwysleisio y byddai gwobr ogoneddus yn aros pob Cristion ar ddiwedd amser, sef derbyn coron a chartref yn y nefoedd (1 Pedr 5:4).  Yma mae’n rhybuddio y bydd cosb a dinistr yn aros bob un sy’n pregethu celwydd am Iesu Grist. 

